
Tahniah   kepada semua warga Malaysia yang terpilih untuk menunaikan Haji pada   tahun ini. Kelihatan rombongan demi rombongan mula berlepas ke tanah   suci Mekah. Namun terdapat satu isu yang ingin saya bangkitkan untuk   perhatian semua, khususnya pihak berwajib JAKIM, panel pengkaji JAKIM   dan Majlis Fatwa kebangsaan.
 Telah   diketahui bahawa Kerajaan Arab Saudi mewajibkan semua jemaah Haji  untuk  menerima suntikan vaksin meningitis sebelum berlepas bagi  memastikan  tahap kesihatan mereka terjamin, sewaktu menunaikan rukun  Islam kelima  tersebut. Sebelum ini telah kita dengari keraguan timbul  berkenaan asal  usul vaksin terbabit, yang dikatakan dibuat melalui  proses yang bercampur  dengan sama ada unsur babi atau binatang-binatang  lain yang tidak  disembelih. Pun begitu, Majlis Fatwa Kebangsaan pada tahun 2002, telah mengeluarkan fatwa berkenaannya seperti berikut:-

 Suntikan Pelalian Vaksin Meningococcal Meningitis Oleh Orang IslamKeputusan:
Muzakarah  Jawatankuasa Fatwa Majlis Kebangsaan Bagi Hal Ehwal Ugama Islam  Malaysia Kali Ke-53 yang bersidang pada 27 Nov 2002 telah membincangkan  Suntikan Pelalian Vaksin Meningococcal Meningitis Oleh Orang Islam.  Muzakarah telah memutuskan bahawa hukum menggunakan pelalian  meningococcal meningitis mencevax yang diambil daripada sumber lembu  adalah harus. Manakala vaksin pelalian meningococcal Miningitis Monumune  yang mengandungi unsur daripada babi adalah haram.
Keterangan/Hujah:
1.  Ketika ini hanya terdapat dua jenis vaksin sahaja di pasaran iaitu  jenama Mencevax dan jenama Monumune. Vaksin jenama Mencevax adalah dari  sumber susu, jantung dan lemak lembu berbanding vaksin jenama Monumune  yang sumbernya mengandungi bahan khinzir.
2.  Permasalahan keraguan terhadap kandungan vaksin jenama Mencevax hanya  melibatkan sumbernya iaitu lembu tersebut sama ada ianya disembelih atau  sebaliknya. Sekiranya lembu tersebut tidak disembelih vaksin Mencevax  juga mengandungi bahan dari najis.
3. Keharusan menggunakan vaksin jenama Mencevax adalah berasaskan kaedah fiqf  "Akhafu al-Dhararin " walaupun sumbernya dari lembu yang belum dapat dipastikan ia  disembelih atau pun tidak. Hal ini amat jelas bahawa penggunaan suntikan  vaksin jenama Monumune yang mengandungi unsur khinzir tidak boleh  digunakan.
4.  Menurut Dr. Wahbah al-Zuhaili menyatakan bahawa walaupun bahan sumber  yang asal daripada benda yang najis dan haram sekalipun namun jika ianya  diproses dan berlaku perubahan atau pertukaran 'ain yakni  sifatnya maka ia dibolehkan. Hal ini mengharuskan untuk menggunakan  vaksin berjenama Monumune walaupun bahan sumbernya terdiri unsur  khinzir.
5.  Penegasan oleh pihak berkuasa amat diperlukan dan menyatakan bahawa  vaksin yang sumbernya dari bahan yang diharamkan adalah tidak dibolehkan  dan diharamkan. Secara langsung pihak hospital atau klinik swasta perlu  akur dan tiada alasan untuk tidak menyediakan vaksin berjenama Mencevax  bagi kegunaan suntikan kepada Jemaah Haji atau Umrah Malaysia.
6.  Pemberitahuan kepada masyarakat Islam Malaysia perlulah meliputi  kedua-dua jenama vaksin iaitu Monumune dan Mencevax. Bahkan dinyatakan  juga vaksin berjenama Monumune yang mengandungi asid amino khinzir  adalah diharamkan. Maka hanya vaksin berjenama Mencevax adalah diharuskan kerana tiada mengandungi sumber yang diharamkan oleh syarak.

Jelas dari kenyataan fatwa tersebut, masyarakat Malaysia dibenarkan untuk menggunakan vaksin Mencevax dari keluaran GlaxoSmithKline (GSK).  Walau berasal dari haiwan yang tidak disembelih, namun menurut Majlis  Fatwa Kebangsaan, penggunaannya dibenarkan kerana atas asas dua asas  iaitu :-
	Menurut point nombor 4 fatwa Malaysia di atas, ia dikatakan telah  melalui proses istihalah atau transformasi, lalu bahan haiwan yang tidak  sembelih itu telah hilang sifatnya kepada sifat yang baru.
	Mungkin disebabkan ketiadaan pilihan atau alternatif lain sewaktu fatwa  dikeluarkan. Justeru ia dibenarkan atas asas hajiat dan keterpaksaan.

 
KAJIAN SEMULA DIPERLUKAN
Jika kedua-dua di atas menjadi sebab keharusan umat Islam untuk disuntik menggunakan vaksin Mencevax, keharusan yang diberi wajar itu dikaji semula khususnya di tahun 2010 ini. Ia berdasarkan dua sebab berikut :-
	Kajian terperinci dan audit telah dilakukan oleh Majlis Ulama Indonesia  mendapati produk vaksin mencevax keluaran GSK terdapat unsur babi  dilibatkan dalam pembuatannya, bukan sahaja lembu sebagaimana yang  disebut dalam fatwa Malaysia. Vaksin MENCEVAX yang digunapakai oleh  jemaah Haji dan Umrah Malaysia tersebut telah difatwakan HARAM oleh  Majlis Ulama Indonesia pada 16 Julai 2010. (RUJUK FATWA LENGKAP).
	Tiada keterpaksaaan kerana telah terdapat vaksin yang seratus peratus  halal dikeluarkan oleh dua syarikat iaitu Novartis dan Tian Yuana.  Walaupun produk Tian Yuana tidak terdapat di Malaysia, namun product  vaksin halal yang dikeluarkan oleh Novartis terdapat di pasaran  Malaysia.
	Novartis  disahkan mempunyai vaksin yang diiktiraf status halalnya dari peringkat  pertumbuhan sehingga ke akhirnya. Menurut sumber Novartis mereka  menyebut : “Melalui penelitian selama 20 tahun, perusahaan farmasi asal  Swiss itu mengembangkan vaksin MEN-C/AC,Y, W-135. "Medium pengembangan  vaksin yang kami gunakan dari gula kacang kedelai," demikian kata Head  of Commercial Operations Novartis Indonesia Hanadi Setiarto di Jakarta,  akhir pekan lalu. Vaksin ini merupakan satu-satunya vaksin meningitis  yang mendapat sertifikasi halal dari Islamic Services of America (ISA),  Arab Saudi, Pakistan, Bangladesh, dan Turki badan sertifikasi yang  mendapat pengakuan Majelis Ulama Indonesia (MUI) (rujuk)  dan juga pengesahannya di sini
	Vaksin Mencevax keluaran GSK juga telah difatwakan haram oleh Majlis Ulama Indonesia sejak dua tahun lalu. Walaupun  tidak terdapat kesan dan unsur babi tidak dapat dikesan di hujung  proses pembuatannya, pihak Majlis Ulama Indonesia menegaskan, mereka  mendapati unsur babi digunakan di peringkat pembenihan di awal proses  pembuatan vaksin terbabit. Justeru, vaksin Mencevax terbabit telah tercemar dek kerana memanfaatkan bahagian dari khinzir.

Ketua  Komisi Fatwa MUI, Dr KH Anwar Ibrahim mengatakan, “salah satu produsen  yang telah diaudit adalah GlaxoSmithKline dari Belgia. Vaksin dari  perusahaan tersebut dinyatakan haram kerana memakai unsur babi dalam  media pertumbuhannya.”
KESIMPULAN
Majlis  Ulama Indoensia terkenal dengan sifat dan kajian professional serta  telus. Mereka juga dianggotai oleh sebilangan besar pakar Shari’ah  berlatarbelakangkan gabungan kedua-dua aliran pengajian iaitu Universiti  dan juga Pesantren. Justeru, fatwa yang dikeluarkan oleh pihak mereka  mempunyai relvan dan kekeutaan tersendiri serta perlu diambil serius  oleh semua Negara, dan Malaysia khususnya.
Oleh  yang demikian, sebagai rakyat Malaysia yang prihatin terhadap ibadah  haji dan status kehalalan vaksin yang digunakan oleh setiap jemaah haji  Malaysia, saya amat berharap pihak pengkaji JAKIM dan Majlis fatwa  Kebangsaan dapat meneliti semula fatwa yang telah dikeluarkan pada tahun  2002, kerana ia mungkin sudah tidak lagi boleh dipakai disebabkan  penemuan baru dalam bidang vaksin tersebut. Kaedah Fiqh menegaskan
لا ينكر تغير الأحكام بتغير الزمان
Ertinya  : Tidak dinafikan, kebolehan berubahnya hukum apabila berubahnya zaman  (disebabkan uruf, adat dan kajian) (Majallah al-Ahkam Al-Adliyah, No 39 :  Syarah Al-Qawaid al-Fiqhiyyah, Az-Zarqa, hlm 227)
Vaksin  alternative yang disahkan halal disemua peringkat pembenihan,  penumbuhan dan vaksin siap itu boleh dibuka di sini. Ia bernama Menveo.  Sila rujuk lanjut detail vaksin di http://menveo.com/

